
Dikjarazzjoni bil-miktub dwar il-periklu li jiġu adottati miżuri tat-tip protezzjonista 
matul il-kriżi finanzjarja

Il-Parlament Ewropew,

– wara li kkunsidra l-konklużjonijiet tal-laqgħa tal-Kunsill tal-Affarijiet Ġenerali u r-
Relazzjonijiet Esterni tad-19-20 ta' Marzu 2009, li jtennu l-impenn tal-Istati Membri tal-
UE li jaġixxu flimkien biex is-sistema finanzjarja Ewropea terġa' tiġi kif kienet,

– wara li kkunsidra d-dispożizzjonijiet tal-Artikoli 81, 82 u 87 tat-Trattat tal-KE li 
jistabbilixxu l-prinċipju ta' kompetizzjoni ħielsa u li jirregolaw l-għoti ta' għajnuna Statali 
sabiex tiġi evitata d-distorsjoni tas-suq intern,

– wara li kkunsidra l-Artikolu 116 tar-Regoli ta' Proċedura tiegħu,

A. billi l-miżuri ta' protezzjoni adottati minn għadd ta' gvernijiet Ewropej biex isostnu ċerti 
industriji nazzjonali kienu ta' ħsara għall-ekonomiji ta' Stati Membri oħra, li b'hekk kisru 
l-leġiżlazzjoni tal-UE,

B. billi l-operat effettiv tas-suq intern jikkontribwixxi għall-prosperità ekonomika u l-ħolqien 
tax-xogħol iżda fl-istess ħin jirrikjedi miżuri ta' akkumpanjament biex tkun żgurata 
kompetizzjoni ġusta,

1. Iħeġġeġ lill-Kummissjoni biex taqta' qalb l-Istati Membri milli jieħdu miżuri 
protezzjonisti u jagħtu għajnuna statali, b'hekk jiksru l-prinċipji fundamentali tal-UE;

2. Jistieden lill-Kunsill biex jiddiskuti miżuri biex jiġu megħjuna dawk l-ekonomiji li qed 
jaffaċċjaw diffikultajiet skont il-prinċipju tas-solidarjetà u l-kompetizzjoni ħielsa biex 
ikunu mressqa fis-Samit tal-G20 fit-2 ta' April 2009;

3. Jagħti istruzzjonijiet lill-President tiegħu biex jgħaddi din id-dikjarazzjoni, flimkien ma' l-
ismijiet tal-firmatarji, lill-Kunsill u lill-Kummissjoni.


